
Level 2 Cook Islands Māori 2025
91116 Demonstrate understanding of a variety of  

written and / or visual Cook Island Māori text(s) 
on familiar matters

Credits: Five

RESOURCE BOOKLET

Refer to this booklet to answer the questions for Cook Islands Māori 91116.

Check that this booklet has pages 2–7 in the correct order and that none of these pages is blank.

YOU MAY KEEP THIS BOOKLET AT THE END OF THE EXAMINATION.

TEXT A: Te ʻinangaro o Okitini (Okitini’s passion)

Glossed vocabulary
kuru	 breadfruit
uʻu	 parrot fish

Ka 18 mataʻiti a Okitini i tēia mataʻiti. E apinga ʻinangaro nāna te tautai mei 
tōna pepeʻanga mai. I tōna taʻiʻanga mataʻiti kua apai tōna pāpā ʻi aia tautai 
nā te pae tai. Ka noʻo a Okitini ki runga i te toka ʻākarakara ei i tōna pāpā 
me pātia i tāna ika.
Mei tērā taime mai i tōna pāpā, e moemoeā ʻua ana a Okitini kia riro mai aia 
ei ravakai meitaki ʻei tauturu i tōna pāpā i te ngutuʻare. Ka tāʻangaʻanga aia i 
te rākau e te potonga ʻāuri ei ʻāpiʻipiʻi i tāna maka kō. Ka ʻakariro aia i te rau 
kurukuru i raro i te tumu kuru o tōna ngā ruau ei ika. Kia rima ona mataʻiti kua 
ʻāpiʻipiʻi aia i te maka ʻakari ki te kō no te kōura vai.
Kia ʻitu ona mataʻiti, kua ʻōronga tōna pāpā i tētaʻi pupuʻi ika nāna. I taua 
mataʻiti rai kua rauka ia Okitini e rua ika. Kua mataora tikai aia no te mea 
kua tupu tāna moemoeā. Mei te reira taime mai kua aruaru aia kia rauka 
mai tētaʻi uʻuuʻu auīka nāna. Kua pou rai i aia tētaʻi tuātau i te tāmou i te kite 
karape o te makamaka kō ʻei tautai uʻuuʻu. I tēia taime kua tūkatau aia i te 
makamaka kō i runga i te akau, tautai kupenga e te pupuʻi ika. E mataora 
uatu ana rai aia i te tāmou i tētaʻi atu au tū tautai. Kua kite aia e me ʻāpiʻipiʻi 
aia i tēia au kite ka rauka i aia te rave i te reira. I tēia tuātau te ʻōronga nei 
aia i tōna kite tautai i te tauturu i tōna au taeake e tōna ngā teina.

TEXT B: Kangaʻanga tau (Fair play)

Glossed vocabulary
pata	 marbles
patapata	 to play marbles

Kua tāniuniu a Rutia i tōna tuakana i a Matina.
Rutia is messaging her older sister Matina.

Text B continues over ➤

RUTIAMATINA

Matina, e ʻia āʻau pata i runga ʻiākoe? 

E ʻā rai āku.

Me ka tika ka ʻinangaro au e taʻi e te papaʻu 
atu nei au ka ʻakaʻoki atu rai au. 

Aē, apai koe i te pata muramura.

Ka ʻinangaro au i te patapata ʻakarērē kia 
Roi i te ʻāpiʻi āpōpō. E kete pata  

maʻatamaʻata tāna.

Kua tāniuniu a Rutia i tōna taeake e taʻi mataʻiti i muri ake i aia a Roi.
Rutia is messaging Roi, a friend who is a year younger than her.

RUTIAROI

E Roi, ka ʻinangaro koe i te ʻakarērē patapata ki 
āku ʻāpōpō? 

Eaʻa rai?

Eaʻa au ka ʻakarērē patapata atu ei kia koe tēia e, ko 
koe te tamāʻine meitaki rava atu i te patapata i te ʻāpiʻi. 

Ka kangakanga marū ʻua au kia koe.

Kāre, ko tāʻau ʻoki tēnā i tuatua kia Timi i tēia 
ʻepetoma i topa ake nei. E oti ʻapai kātoatoa koe i 

tāna au pata. Kua kite au e toru āʻau kete pata, kāre 
au e ʻinangaro kia ʻapai koe i tāku.

Kua rave au te reira no te mea kua rē rai au e 
oti kua ʻakaruke au i tāku ki te kainga.

ʻAkakoromaki mai e Rutia, kāre au e ʻinangaro i 
te patapata ‘akarērē kia koe. Kua rava kē ana tāʻau 

au pata. Auraka e nuinui!

Kāre e kino, ʻakapēʻea ka patapata tāmataora tāua?

ʻKāre rai. Patapata koe kia Matina me ka ʻinangaro 
koe i te patapata tāmataora.

Kāre e kino Roi kua ʻakapāpū mai koe i tōʻou manako.

Kāre.

Kua tāniuniu ʻakaʻou atu a Rutia i tōna tuakana i a Matina.
Rutia is messaging her older sister Matina again.

RUTIAMATINA

Kite koe eaʻa! Kāre a Roi e ʻinangaro 
i te patapata ki āku. 

Ka anoano ʻia koe kia kanga marū ake 
e te mataora ki tōʻou au taeake i muri ake 
ʻiākoe e Rutia! E ʻakamanako rai koe e ʻia 
moni te au pata i te ʻokoʻanga e pērā me 

rūti kātoatoa rātou i te reira. E meitaki ake 
kia aroʻa koe e kia mataora te kātoatoa.

TEXT C: Katakata mai! (Smile!)

Te blog tātā a Pae – Rā: Paraparau, 6 o Pēperuare, 2025
Kua tae te tuātau nō tōku ngutuʻare tangāta i te rave i tētaʻi ʻangaʻanga 
ngatā, neneʻi tūtū nō mātou! Ko au te tama mataʻiapo i roto i tōku 
ngutuʻare tangāta e i roto i tōku ruangāʻuru ma taiʻanga mataʻiti, kāre rai  
o mātou tūtū mako i neneʻi ʻia ana. Kāre au e tōku au teina e ʻā, e te 
tuaʻine, tōku ngā-metua e tōku ngā pāpā ruau e toe nei, i neneʻi kāpiti ʻia 
ana. Kua ʻakanoʻonoʻoʻia tētaʻi tangāta neneʻi tūtū nō mātou. E kua raveʻia 
te reira i te aʻiaʻi i te tuātau e ʻopu atura te rā.
Kua raveʻia te neneʻiʻanga ki taʻatai, te ngāʻi tikai i ʻakaipoipo ei tōku ngā-
metua. Kua manamanatā au ko te ua, no te tōmarumaru e te uaua oki i 
taua rā. Kua ʻaʻao kākaʻu teatea mātou te tamariki e tōku ngā pāpā ruʻau. 
E ko tōku ngā-metua, e kākaʻu pāreu karakara to rāua tūkē ake rāua mei a 
mātou. Kua tano rai tēia no te mea e ngā-metua meitaki tikai rāua.
Kia tū mātou ki taʻatai kua mūtēkī te ua. ʻInārā kua takapiniʻia mātou e te 
au tumurangi pōiri e te kerekere, mānea tikai tōna pōiri tei ʻakamotuʻia 
ki te mārama o to mātou kākaʻu, kua riro tēia rā uaua ʻei ʻakamaʻara mai 
ʻiāku te au tuātau manamanatā tei nā roto mātou e kua ʻautū. E ʻiāku e 
ʻakapapa nei no te tere atu ki te ʻāpiʻi tua toru kua riro te reira mei tētaʻi 
tumurangi kerekere ʻakaʻou ki tōku ngākau, ʻinārā kua kite au noatu te 
mamao ʻiāku ka aere ka riro rai tōku ngutuʻare tangāta i te turuturu e te 
ʻinangaro ʻiāku.
Kua riro tēia tuātau neneʻiʻanga ʻei ʻakamaroʻiroʻi ʻiāku e noatu te ngatā 
o te oraʻanga ka meitaki mātou noatu e ka veʻe kē mātou. Kia kapiki mai 
te tangāta neneʻi ʻKatakata mai!’, kua ʻaīte tikai te reira mei te verovero 
rā e puata maira nā roto i te tumurangi kerekere. Kia tū au ki te pae i tei 
ʻinangaro ʻia e au kua pāpū ʻiāku e ka meitaki te au mea kātoatoa mei te 
vero rā rai e kakā mai ra. Kua riro tōku kōpū tangāta mei te rā, ka vai ʻua 
te rā noatu e ka ʻuʻuna ʻia ki muri i te tumurangi. ʻInangaro tikai au i tōku 
ngutuʻare tangāta.

